
	БИНО ВА ИНШООТЛАРНИ СЕЙСМИК МУСТАҲКАМЛИГИ ҲАМДА СЕЙМИК КУЧНИ АНИҚЛАШ УСУЛЛАРИ



1906 йилда япон олими Оморининг ўтказган тажрибаларини бино ва иншоотларни сейсмик мустаҳкамлигини ошириш ҳамда зилзила таъсирига ҳисоблаш юзасидан илк бажарилган илмий ишлардан бири сифатида кўрсатишимиз мумкин [1]. Олим 1891-йилда Япониянинг Мино-Овари шаҳрида рўй берган зилзила оқибатларини ва бирқанча ўтказган тажрибаларининг натижаларини умумлаштириб, сейсмик кучни аниқлаш юзасидан қуйидаги ифодани таклиф этган:
S=KcQ
мазкур ифодада, Q – иншоот бир қисмининг оғирлиги, Kc – заминнинг максимал тезланиши ва тезланишнинг эркин сўниши орасидаги боғлиқликни ифодаловчи сейсмик коеффициент.
А.Б.Ашрабов [2]нинг “Прочность сейсмостойкость железобетонных конструкций зданий” китобида бино ва иншоотларни сейсмик мустаҳкамлиги нуқтаи-назаридан 4 асосий гуруҳга ажратиш таклиф этилган: юк кўтарувчи деворли бикр бинолар; режадаги ўлчамлари кичик, юк кўтарувчи элементлари баланд бўлган эластик бинолар (минора, мачта ва бошқалар); каркас бинолар ва массив иншоотлар. Шунингдек, каркас бинолар бошқа биноларга нисбатан сейсмик мустаҳкам эканлиги йиллар давомида бирқанча зилзилаларда синалганлиги ҳақида маълумотлар келтирилган.
Мазкур адабиётда бино ва иншоотларни сейсмик таъсирларга ҳисоблаш тартиби тўлиқ ёритиб берилган. Унга кўра, сейсмик куч таъсирига ҳисоблаш қуйидаги кетма-кетликда бажарилади:
1) Бинонинг ҳисобий схемаси тузилади ҳамда эркин тебранишлар даври ва шакли аниқлаш;
2) Ҳисобий сейсмик юкни ҳисоблаб топиш;
3) Ҳисобий сейсмик зўриқишларни ҳисоблаб топиш;
4) Горизонтал кучлар таъсирига ишловчи конструкциялар орасида сейсмик юкларни тақсимлаш;
5) Конструкция элементлари ва улар орасидаги боғланишларни юк кўтариш қобилиятини текшириш.
А.Б.Ашрабов сейсмик кучни аниқлаш юзасидан япон олими Омори томонидан таклиф этилган ифодадан кўра аниқроқ ҳисоблаш имконини берувчи қуйидаги ифодани таклиф этган [2]:
Sik = QkKcβiηik 
ушбу ифодада, Qk – инерция (вертикал) кучини вужудга келтирувчи юклар, Kc – объектнинг ҳисобий сейсмиклигини инобатга олувчи сейсмик коеффициент, βi – кўрилаётган эркин тебраниш даврига мос келувчи динамик коеффициент, ηik – эркин тебранаётган бинони деформацияланишини эътиборга олувчи коеффициент.
	Б.А.Хобилов ҳам ўз китобларида бино ва иншоотларни зилзила таъсирига юқоридаги ифода асосида ҳисобланишини келтириб ўтган [3, 4].
К.Арнольд, Р.Рейтерман каби америкалик олимлар, бино ва иншоотнинг оғирлиги ва ўлчамларини унинг сейсмик мустаҳкамлигига энг биринчи навбатда таъсир этувчи омил сифатида кўрсатишган [5]. Шунингдек, бино ўлчамлари қанчалик кичик ва енгил бўлса, сейсмик куч таъсирида бинода хавфли инерция ҳосил бўлмайди, бироқ оғирлик ва ўлчамлар ортгани сари сейсмик таъсир бино ва иншоотларни бузилиш ҳолатига олиб келиши мумкинлиги ҳақида фикр билдиришган. Амалиётда эса, деярли барча бино ва иншоотлар катта ўлчамларга ва оғирликка эга. Бундай ҳолатда биноларни содда кўринишларда лойиҳалаш, биноларни ўзаро жойлашувини эътиборга олиш, зилзилавий чоклардан фойдаланиш, биноларни оғирлигини имкон борича камайтириш, бикрлик ядроси ҳамда горизонтал ва вертикал диафрагмаларни қўллаш кераклигини таклиф қилишган. 
Олимлар бино ва иншоотларни сейсмик жиҳатдан мустаҳкам бўлиши учун, уларда асосий оғирлик юқори қаватларга йиғилиб қолишига йўл қўймаслик, бошқа қаватларга нисбатан биринчи қават баландлигини кескин фарқ қилмаслигига, бинонинг пландаги кўриниши имкон борича симметрик бўлиши лозимлигига эътибор бериш кераклигини таъкидлашган.
Шунингдек, мазкур адабиётда бирқанча шаҳарларда юз берган зилзилалар оқибатида вужудга келган талофатларни таҳлил қилиш натижалари келтириб, бинонинг планидаги кўриниши L-симон, T-симон, Г-симон ва оддий тўртбурчак шаклли бинолар ичида тўртбурчак кўринишга эга бинолар сейсмик таъсирга нисбатан чидамли деган хулоса беришган.

